
Paratvadipanchakam

పరత్వాదిపఞ్చకమ్

శ్రీవాత్స్యవరదగురుభిరనుగృహీతం
శ్రీరస్తు  ।
శ్రీమతే  హయగ్రీవాయ  నమః ।
శ్రీమతే  రామానుజాయ నమః ॥
వన్దేఽహం  వరదార్యం తం వత్సాభిజనభూషణమ్ ।
భాష్యామృతప్రదానాద్యః  సఞ్జీవయతి  మామపి ॥
ఉద్యద్భానుసహస్రభాస్వరపరవ్యోమాస్పదం  నిర్మల-
జ్ఞానానన్దఘనస్వరూపమమలజ్ఞానాదిభిష్షడ్గుణైః       ।

జుష్టం  సూరిజనాధిపం ధృతరథాఙ్గాబ్జం   సుభూషోజ్జ్వలం
శ్రీభూసేవ్యమనన్తభోగినిలయం  శ్రీవాసుదేవం  భజే ॥ ౧॥

ఆమోదే భువనే ప్రమోద  ఉత సమ్మోదే చ సఙ్కర్షణం
ప్రద్యుమ్నం  చ తథాఽనిరుద్ధమపి  తాన్ సృష్టిస్థితీ   చాప్యయమ్ ।

కుర్వాణాన్ మతిముఖ్యషడ్గుణవరైర్యుక్తాంస్త్రియుగ్మాత్మకైః   
వ్యూహాధిష్ఠితవాసుదేవమపి  తం క్షీరాబ్ధినాథం  భజే ॥౨॥

వేదాన్వేషణమన్దరాద్రిభరణ   క్ష్మోద్ధారణస్వాశ్రిత  -
ప్రహ్లాదావనభూమిభిక్షణజగద్విక్రాన్తయో     యత్క్రియాః ।

దుష్టక్షత్రనిబర్హణం    దశముఖాద్యున్మూలనం కర్షణం
కాలిన్ద్యా  అతిపాపకంసనిధనం యత్క్రీడితం తం నుమః ॥ ౩॥

యోదేవాదిచతుర్విధేష్టజనిషు  బ్రహ్మాణ్డకోశాన్తరే 
సమ్భక్తేషు చరాచరేషు నివసన్నాస్తే సదాన్తర్బహిః ।

విష్ణుం  తం నిఖిలేష్వణుష్వణుతరం భూయస్సు భూయస్తరం
స్వాఙ్గుష్ఠప్రమితం    చయోగిహృదయేష్వాసీనమీశం భజే ॥ ౪॥

శ్రీరఙ్గస్థలవేఙ్కటాద్రికరిగిర్యాదౌ     శతేఽష్టోత్తరే 
స్థానే  గ్రామనికేతనేషు  చ సదా సాన్నిధ్యమాసేదుషే ।

పరత్వాదిపఞ్చకమ్

అర్చారూపిణమర్చకాభిమతితః స్వీకుర్వతే విగ్రహం
పూజాం చాఖిలవాఞ్ఛితాన్ వితరతే శ్రీశాయ  తస్మై  నమః ॥ ౫॥

ప్రాతర్విష్ణోః   పరత్వాదిపఞ్చకస్తుతిముత్తమామ్ ।
పఠన్ ప్రాప్నోతి  భగవద్భక్తిం  వరదనిర్మితామ్ ॥౬॥
ఇతి పరత్వాదిపఞ్చకం సమాప్తమ్ ।

